
Mons.  Lawrenz  Sciberras

Il-poplu magħżul minħabba l-bosta wegħdiet ta’ Alla mwassla lilu mill-profeti, u fuq kollox minħabba l-patt tas-Sinaj, dejjem żamm u ħaseb li huwa  biss kien id-destinatarju tal-ħniena t’Alla.  Fir-rakkont tal-profeta Ġona din il-verita’ tal-ħniena toħroġ għad-dawl bil-qawwa kollha.  “Mbagħad qallu l-Mulej: Inti ġietek ħasra mis-siġra tar-riġnu, li la  tħabatt għalija u lanqas kabbartha int, u li f’lejl wieħed ġiet u f’lejl  wieħed marret.  Mela Jiena ma kellhiex tiġini ħasra minn Ninwe’ il-belt kbira fejn hemm aktar minn mija u għoxrin elf ruħ li ma jafux jagħżlu bejn il-lemin u x-xellug tagħhom, u fejn hemm ukoll ħafna bhejjem? (Ġona 4,10-11).

Ħniena tassew.

Kull ksur tal-liġi t’Alla magħmul b’mod volontarju, iġib miegħu l-kastig; iżda dan ma jfissirx li m’ hemmx ukoll il-ħniena ma’ dawk li jittamaw Fih u jagħmlu tassew ħilithom biex jindmu għal  ħtijiethom.  Ħdejn il-muntanja Ħoreb Alla wera li huwa Alla tal-ħniena. “Alla li jagħder u jħenn, tqil biex jagħdab u kbir fit-tjieba u l-fedelta’.  Iħares it-tjieba għal elf ġenerazzjoni  u jaħfer il-ħażen, id-dnub u l-ħtija" (Ez 34,7).

L-espressjoni “l-opri kollha Tiegħu", iwassluk biex taħseb li Alla jħaddem l-attributi Tiegħu mhux biss ma’ Iżrael, imma ma’ kull bniedem.  Għaliex kull bniedem huwa xbieha t’Alla.  Alla għandu s-setgħa fuq kull kreatura raġjonevoli.  U  kull bniedem huwa fuq nett mhux biss tar-rabja t’Alla, imma fuq kollox tal-ħniena Tiegħu.  “Twajjeb u  ħanin il-Mulej, idum biex jagħdab u kollu tjieba. Twajjeb ma’ kulħadd il-Mulej, tjubitu fuq kull ma għamel" (Sl 145,8-9).

Ħniena man-natura

Bosta drabi l-bniedem ma tantx juri ħniena u la ma’ ħutu stess il-bnedmin l-oħra u anqas mal-istess natura li biha jinsab imżejjen u mdawwar.  Il-problema  tal-ekoloġija saret tassew waħda fenomenali.  Fis-salm 103, il-leġislatur Mose’ ried iħanbaq sew u jistampa f’moħħ u  f’qalb il-bniedem il-ħniena infinita t’Alla ma’ kulħadd.  Hekk naqraw fis-salm:  “Daqskemm huma s-smewwiet ‘il fuq mill-art, hekk hi kbira tjubitu ma’ min jibża’ Minnu; daqs kemm hu mbiegħed il-lvant mill-punent hekk Hu jbiegħed minna ħtijietna.  Bħalma jħenn il-missier għal uliedu, hekk iħenn il-Mulej għal min għandu l-biża’ Tiegħu" (Sl; 103,11-13).  F’dan il-kliem jidher li hemm sens ta’ esaġerazzjoni: għoli smewwiet-art, u bogħod il-lvant mill-punent.  Imma dan huwa mezz ta’ kif jgħallem l-assolut lin-nies ta’ żmienu.  Imbagħad isemmi t-tjieba u l-ħniena.  Hekk in-nies  jaslu biex jifhmu aktar din il-verita’ tal-ħniena t’Alla.
Fl-Iskrittura l-bniedem huwa mxebbaħ mat-trab tal-art. It-trab m’ għandu assolutament ebda importanza u attenzjoni speċjali.  Alla bil-kliem fejn semma’ t-trab ikkastiga s-serp qarrieq. “It-trab tal-art tiekol, il-jiem kollha ta’ ħajtek" (Ġen 3,14).  Madankolu, il-bniedem għalkemm huwa trab, imma huwa kapaċi jqajjem il-ħniena u t-tjubija t’Alla.  Forsi huwa kollu minħabba f’hekk li Alla juri attenzjoni u għażla speċjali ma’ dak li huwa żgħir, maħqur, fraġli u qed ibati.  Quddiem Alla, dak li fil-bniedem huma ħwejjeġ aċċidentali, eżempju kulur tal-ġilda, ir-razza, il-grad ta’ tagħlim,lingwa  eċċ, dawn ma jiswew assolutament xejn. 

Mhux l-ewwel darba li fil-Bibbja l-għeġubijiet u  l-mirakli huma meqjusin bħala espressjonijiet tal-ħniena t’Alla.  Il-ħniena bla tarf t’Alla twassal magħha xita kbira t’ għajnuniet, maħfra u fl-istess  ħin kuraġġ: “Int ġust, Mulej,u kull ma tagħmel hu sewwa; imġibtek hi kollha ħniena sewwa" (Tob 3,2).  Dan l-istess ħsieb ta’ ħniena bħala mezz ta’ kuraġġ u korrezzjoni ma’ kulħadd, ikompli jwessaħha l-awtur tal-Bin Sirak:  “Il-ħniena tal-bniedem hi ma’ ġaru, imma l-ħniena tal-Mulej hi ma’ kull min hu ħaj; iċanfar, iħarreġ u jgħallem u jreġġagħhom lura bħal ragħaj il-merħla tiegħu" (Sir 18,13-14a).  Immela Alla jħaddem, biex ngħidu hekk, b’ċerta neċessita’ l-ħniena Tiegħu ma’  kulħadd u l-iktar mal-maħqurin u l-batuti.
Ħniena mal-magħkus

Hija ħaġa naturali ħafna  mill-ħniena kemm dik ġejja minn Alla kif ukoll mill-bnedmin, l-aktar li għandha ssir ma’ dawk li huma maħqura u batuti.  Is-Siraċide jgħid li “l-ħniena tal-Mulej hi ma’ kull min hu ħaj" (Sir 18,13).  Mela huwa aktar veru u reali li Alla juri u jagħmel ħniena ma’ dawk li huma deboli u qiegħdin ibatu.  Is-Salm 146 b’leħen għoli jgħid:  “Il-Mulej jagħmel ħaqq lill-maħqurin, u jagħti l-ħobż lill-imġewwħin.  Il-Mulej li jeħles lill-imjassrin; il-Mulej li jiftaħ għajnejn il-għomja; il-Mulej li jerfa’ lill-milwijin; il-Mulej li jħares lill-barranin; hu li jżomm lill-iltim u lill-armla" (Sl 146,6-9).  F’din is-silta tassew espressiva u li tqanqlek, ta’ min jirrifletti fil-kwalitajiet ta’ nies imsemmija.  Maħqurin, imġewwħin, imjassrin, milwijin, barranin, iltim, armla.  Mela dawn mwarrbin assolutament mis-soċjeta’.  U oħroġ il -għaġeb, għad fadal nies ta’ din il-kwalita’. 

Fil-Bibbja hemm ruxxmata ta’ eżempji li juru kemm Alla juri ħniena ma’ kulħadd.  Hekk Alla meta ra x-xorti meskina ta’ Ġużeppi,  bidillu xortih: “U sidu qabad lil Ġużeppi u xeħtu l-ħabs fejn kienu magħluqa l-ħabsin tas-sultan.  Imma l-Mulej kien ma’ Ġużeppi u wera tjieba miegħu u għamel li jsib grazzja f’għajnejn il-kap tal-ħabs" (Ġen 39,20-21).  Meta immedita fuq il-ġrajja tas-sriep velenużi u kif Alla ħeles il-poplu, il-bniedem għaref qal: “Imma wliedek lanqas bis-snien tas-sriep kollha velenu ma ntrebħu, għax daħlet għalihom ħnienetek u fejjqithom" (Għerf 16,10).

Meta ra kemm tassew Alla huwa għani fil-ħniena, u dan aktarx għaliex huwa stess għadda minnha, l-awtur tas-salm jikteb:  “Il-ħbula tal-mewt dawruni, l-irbit tal-imwiet ħakimni; fin-niket u l-hemm sibt ruħi.  Imma isem il-Mulej sejjaħt: Mulej nitolbok salvani! Ħanin il-Mulej u ġust, twajjeb hu Alla tagħna" (Sl 116,3-5). 

Kliem bħal dan għandu jimla bil-kuraġġ lil kull bniedem tkun xi tkun is-sitwazzjoni tiegħu.  Id-dnub, mela l-ksur tal-liġI t’Alla, ikun ġej minn fejn ikun ġej, dejjem ta’ min jikkumdannah.  Imma mhux hekk il-bniedem midneb. U Żmien ir-Randan jgħinek sew għall-ħniena u l-maħfra tad-dnubiet permezz tas-sagrament tal-qrar. Dan is-sagrament huwa tassew ir-rigal divin ta -Għid, lil dawn kollha li għandhom tassew rieda tajba li jaħarbu d-dnub u kull okkażjoni.
3

